
eʋegbe ƒe nyaduwo
Numenyaduwo Kple Nyadu Ŋlɔɖiwo

NUƲUƲU
Akpa sia dzro nyati vovovo siwo numenyadu kple nyadu ŋlɔɖiwo lɔ ɖe 
eme la me. Le akpa sia la, àsrɔ ̃nu tso nu si tsiƒoɖi si nye numenyaduwo 
dometɔ ɖeka la  ŋu. Nusɔsrɔ ̃ la ku ɖe tsiƒoɖi ƒe vevinyenyewo kple ale 
si woƒoa tsi ɖi la ŋu. Edzro gbedodoɖa ƒe vevinyenye kple susu siwo ta 
míedoa gbe ɖa ɖo la me. Ele be nàku nu gɔme tso susu si ta tsiƒoɖi le 
vevie le mia de la ŋu. Akpa sia le vevie na wò elabena edo ka kple nusɔsrɔ ̃
bubuwo abe Subɔsubɔŋutinusɔsrɔ ̃ ene. Akpa sia ana aɖaŋu si awɔe be 
nàte ŋu ade dzesi mia de kɔnuwo ƒe vevinyenye kple ame bubuwo tɔ la 
wò.

Le akpa sia ke la, àgasrɔ ̃nu ku ɖe avihɛwo ŋu le Ghana dukɔa me. Le esia 
me la, àlé ŋku ɖe avihɛwo ŋu le Eʋeawo dome. Àdzro avihɛ aɖewo me. 
Numedzodzro sia aku ɖe avihɛwo ƒe vevinyenyewo ŋu koŋ.

Tsɔ kpe ɖe eŋu la, akpa sia gaƒo nu tso ŋutinya kple nu siwo wòlɔ ɖe eme 
la ŋu. Miaƒe nufiala akpe ɖe mia ŋu be miadzro nu siwo ŋutinya lɔ ɖe eme 
abe nuwɔla, nyati, ŋutinya ƒe zɔzɔme, teƒe kple ɣeyiɣi, nyagblɔmɔnu kple 
bubuawo ene la me.

Le nusɔsrɔ ̃sia ƒe nuwuwu la, ele be:

• Nàƒlɔ ŋku ɖe tsiƒoɖi ƒe tutuɖo le Eʋeawo dome me (tɔgbeawo kple 
mawuawo yɔyɔ kple woƒe ŋkɔwo ƒoƒo ɖo, gbedeasi, kple taƒoƒo)

• Nàdzro avihɛwo me (wɔƒewo kple vevinyenyewo)

• Nàdzro nu siwo ŋutinya lɔ ɖe eme la me (kpɔɖeŋu: nuwɔla, nyati, 
ŋutinya ƒe zɔzɔme, teƒe kple ɣeyiɣi, nyagblɔmɔnu kple bubuawo)

• Nàdzro ŋutinyawo me (tanya, nyati, gbezazã, gbeɖaŋuwo kple 
bubuawo)

Nyati Veviwo

• Tsiƒoɖi nye dekɔnugbedodoɖa.

• Ɖoƒe vevi etɔẽ le tsiƒoɖi me. Esiawoe nye: Tɔgbeawo kple mawuawo 
yɔyɔ kple woƒe ŋkɔwo ƒoƒo ɖo (nuʋuʋu), gbedeasi (tsia ŋutɔ ƒoƒo 
ɖi), taƒoƒo.

• Nyatie nye susu vevitɔ si le ŋutinya la me.

• Ŋutinya ƒe zɔzɔmee nye ɖoɖo si nu nudzɔdzɔwo yi edzi le le 
ŋutinya la me la.

• Teƒe kple ɣeyiɣi ƒoa nu tso teƒe kple ɣeyiɣi si nudzɔdzɔwo yi edzi 
le la ŋu.

• Nyagblɔmɔnu nye ale si nuŋlɔla la gblɔ eƒe ŋutinya lae la. Le 
kpɔɖeŋu me, nuŋlɔla la tea ŋu gblɔa ŋutinya la abe ɖe wòle eteƒe 
kpɔ nuawo wodzɔ alo ɖe eya ŋutɔ kpɔ gome le nudzɔdzɔwo me 
ene. Nyagblɔmɔnu tea ŋu nyea ame gbãtɔ (si me nuƒola la nyea 
nuwɔlawo dometɔ ɖeka le la) alo ame etɔl̃ia.

• Avihɛwo ɖea ame aɖe ƒe dodo le agbagbeawo dome yi kukuawo 
dome  fiana; enye konyifafa ɖe ale si wobu ame aɖee la ŋu; enye 
seselelãmeɖeɖe fia.

TSIƑOƉI
Numedzodzro sia lé ŋku ɖe tsiƒoɖi ƒe ɖoƒe vevi etɔãwo ŋu. Eƒo nu tso 
nuʋuʋu/tɔgbeawo kple mawuawo yɔyɔ kple woƒe ŋkɔwo ƒoƒo ɖo, gbedeasi/
tsia ƒoƒo ɖi kple taƒoƒo ŋu.

Nu kae nye tsiƒoɖi?
Tsiƒoɖi nye gbedodoɖa na Mawugã to tɔgbeawo dzi. Enye mɔnu si dzi 
woƒoa dzatsi kple aha sesẽ ɖi na mawuawo kple tɔgbeawo le la. Le Ayim-
Aboagye (1993) ƒe nya nu la, tsiƒoɖi nye nuwɔna si me woƒoa tsi, aha sesẽ 
alo aha vivi abe wain ene ɖi na tɔgbeawo le be woatsɔ abia kpekpeɖeŋu 
tso wo gbɔ. Le teƒe aɖewo la, wozãa kuinuwo abe mɔlu ene le tsiƒoɖi me. 
Tsiƒoɖi wɔa wɔƒe vevi aɖe le Afrika dukɔwo dome. Le tsiƒoɖi me la, wokpea 
tɔgbeawo, ame siwo wobu be woƒe wɔƒe le vevie la le dutoƒotakpekpewo 
wɔwɔ me. Le Ghana dukɔa me la, ƒometatɔwo kple dekɔnudziɖulawo 

tea ŋu ƒoa tsi ɖi le viheheɖego, srɔɖ̃eɖe, azãɖuɖu, fiaɖoɖo kple wɔna 
vovovowo me.

Nuwɔna 8.1

Yi ɖe adrɛsi siwo gbɔna la dzi eye nàkpɔ viɖio siwo ku ɖe ale si woƒoa 
tsi ɖi le nuto vovovowo mee la. Ŋlɔ nu siwo nède dzesii le tsiƒoɖiawo 
ƒe tutuɖo ŋu la ɖe wò nuléɖigbalẽ me. Emegbe la, tsɔ ale si nèse nuwo 
gɔmee la sɔ kple nu siwo gbɔna la.

Gɛãwo ƒe tsiƒoɖi : https://youtu.be/X9wBlgwzHn4

Bluawo ƒe tsiƒoɖi : https://youtu.be/ZNJ6Fw2-flk

Tsiƒoɖi ƒe Tutuɖo
Nu siwo tsiƒoɖi ƒe tutuɖo lɔ ɖe eme la woe nye: nuʋuʋu/tɔgbeawo kple 
mawuawo yɔyɔ kple woƒe ŋkɔwo ƒoƒo ɖo, gbedeasi/tsia ƒoƒo ɖi kple taƒoƒo.

Mawuawo kple tɔgbeawo yɔyɔ kple woƒe ŋkɔwo ƒoƒo 
ɖo
Le ɖoƒe sia la, woyɔa mawuawo heƒoa woƒe ŋkɔwo ɖo. Tsiƒola la yɔa 
Mawugã gbã, emegbe la, eyɔa dutrɔw̃o, mawuawo kple tɔgbeawo. Ɖoƒe 
sia nye ʋɔƒoƒo alo agododo na Mawugã kple mawuawo. Kpɔɖeŋu si gbɔna 
la nye mawuawo yɔyɔ ƒe kpɔɖeŋu le Dagbambatɔwo dome.

Kpiɛŋlana Naawuni, A kom m-bɔŋɔ!, Almighty God, this is your water!

Daboli ŋɔ lana, a kom m-bɔŋɔ! Owner of the land, this is your water!

M ba Sibiri, yiɣisi deegi a kom. Father Sibiri, wake up and take your water.

A yi neei nyin neei a ba Danaa. If you wake up, wake your father Danaa.

Ka o gba neei ti yaba Bidira. And he will wake up our grandfather Bidira.

Yi saa kom m-bɔŋɔ This is your rainwater

https://youtu.be/X9wBlgwzHn4
https://youtu.be/ZNJ6Fw2-flk

Gbedeasi la/tsia ŋutɔ ƒoƒo ɖi
Le tsiƒoɖi me la, gbedeasie nye susu si ta wole tsia ƒom ɖi ɖo la. Esia ate 
ŋu anye nubiabia alo akpedada. Le ɖoƒe sia la, tsiƒoɖila la gblɔa susu si ta 
wòyɔ wo ɖo la na wo eye wòbiaa woƒe amegbɔnɔnɔ le wɔna blibo la katã 
me. Afi siae wòbiana tso tɔgbeawo si le be woakpɔ yewo ta le.

Taƒoƒo
Le tsiƒoɖi ƒe ɖoƒe sia la, tsiƒoɖila la daa akpe na mawuawo. Ɣe aɖewo ɣi la, 
wotea ŋu ɖea adzɔgbe na tɔgbeawo alo mawuawo be ne wowɔ nu si dim 
yewole la, yewoana esi kple ekemɛ wo. Tsiƒoɖila la biana tso mawuawo 
si be woakpɔ yewo ta eye ne ame aɖe di vɔẽ na yewo la, vɔ ̃la nadze wo 
ŋutɔ dzi. Egadia ɖagbe tso mawuawo gbɔ na ame siwo le nu nyuiwo wɔm 
na dua la. Le go aɖewo me nenye be tsilelekɔnu ƒe tsiƒoɖie la, wosaa vɔ le 
ɖoƒe sia. Nɔnɔmetata siwo gbɔna la ɖe tsiƒoɖi le ameha vovovowo dome 
le Ghana la fia.

Nɔnɔmetata 8.1: 
Gbedeasinana le tsiƒoɖi me 

Nɔnɔmetata 8.2: Mawuawo 
kple tɔgbeawo yɔyɔ

Nu siwo wozãna le tsiƒoɖi me
Nu siwo wozãna le tsiƒoɖi me la to vovo tso teƒe yi teƒe. Wo dometɔ 
aɖewoe nye: tre, tsi, aha, mɔlu, deha alo aha sesẽ kple kɔŋkɔ.

Nɔnɔmetata 8.3: Nu siwo wozãna le 
tsiƒoɖi me la dometɔ aɖewo

Nuwɔna 8.2

Yɔ ame siwo ƒoa tsi ɖi le mia de la eye nàgblɔ wò ŋuɖoɖo la na wò 
nusrɔh̃ati aɖe si tso du bubu aɖe me la.

Tsiƒoɖi ƒe Vevinyenyewo
Abe subɔsubɔ bubuwo ƒe gbedodoɖa ke ene la, tsiƒoɖi le vevie na 
tsiƒoɖilawo le go siwo gbɔna la me.
i. Enye bubudede Mawu ŋu.
ii. Enye bubudede mawuawo kple tɔgbeawo ŋu.
iii. Ehea kadodo dea amewo dome eye wòɖenɛ fiana be ame ɖekawo 

wonye.
iv. Enye degbenɔnɔ kple blemanyawo ŋuti nunya ɖeɖe fia.
v. Enye bubudede ƒometɔ alo xɔlɔ ̃siwo yi nugbe la ŋu.
vi. Enana be wosrɔã nya yeyewo.
vii. Enana be amewo ƒoa nu nyuie.

Nuwɔna 8.3

1. Ɖe tsiƒoɖi ƒe vevinyenyewo me le wò gɔmesese nu  eye nàgblɔ wò 
ŋuɖoɖo la na klase la.

2. De dzesi wɔna eve aɖe siwo teƒe woƒoa tsi ɖi le le mia de la. Gblɔ 
wò ŋuɖoɖo la na wò nusrɔh̃atiwo.

Nuwɔna 8.4

1. Yi ɖe adrɛsi si gbɔna la eye nàkpɔ viɖio si ku ɖe tsiƒoɖi ŋu la: 
https://www.youtube.com/watch?v=X9wBlgwzHn4&t=19s

2. Dzro ame si le tsia ƒom ɖi la ƒe nudodowo me.

3. Yɔ nu siwo wozã le tsiƒoɖia me la dometɔ etɔ ̃aɖewo.

Nuwɔna 8.5

Mima ɖe hatsotso si me ame ene alo atɔ ̃le la me. Miƒo tsi ɖi le miaƒe 
hatsotsoawo me. Ame ɖeka neƒo tsia ɖi eye ame mamlɛawo nakpe ɖe 

https://www.youtube.com/watch?v=X9wBlgwzHn4&t=19s

eŋu. Miŋlɔ ale si miele tsia ƒo ge ɖi kple nya siwo gblɔ ge miala la gbã 
hafi adze tsia ƒoƒo ɖi gɔme. Mikpɔ egbɔ be mawuawo kple tɔgbeawo 
yɔyɔ kple woƒe ŋkɔwo ƒoƒo ɖo, gbedeasi/tsia ŋutɔ ƒoƒo ɖi kple taƒoƒo 
dze le nuŋlɔɖia me. Midzra ɖo ne miaƒo tsia ɖi ne klase la nakpɔ.

AGBALẼ SIWO WOAXLẼ
Dzata, E. (2022). Theological and Philosophical Significance of Libation 
(Traditional Prayer) Among Indigenous Mafi-Ewe People of Ghana. 
Indiana Journal of Humanities and Social Sciences, 3(9), 57-63. 

https://indianapublications.com/articles/IJHSS_3(9)_57-
63_63355503c7fa44.50663845.pdf

https://indianapublications.com/articles/IJHSS_3(9)_57-63_63355503c7fa44.50663845.pdf
https://indianapublications.com/articles/IJHSS_3(9)_57-63_63355503c7fa44.50663845.pdf

AVIHƐWO
Ŋugbledede: Seselelãme kae vana na wò nenye be miaƒe ƒometɔ aɖe ku?

Nu kae nye avihɛ?
Enye ha si yɔ fũu kple konyifafa kple vevesese. Le go bubu me la, enye 
konyifaha si wodzina le kuteƒewo kple ŋkuɖodziwɔnawo wɔƒewo. Eganye 
nublanuiha si wodzina blewuu si ɖea fu lãme na ame la. Wogadzia 
avihɛwo tsɔna kafua ameyinugbewo alo dea bubu wo ŋu. Enye kɔnu si 
wowɔna na ame si ku la.

Avihɛwo ƒe wɔƒewo
Le Afrika dukɔwo dome la, wɔƒe geɖewo le avihɛwo si. Wo dometɔ aɖewoe 
nye esiwo gbɔna:

1. Wodzinɛ tsɔna faa konyi ɖe ameyinugbewo ŋu.
2. Wodzinɛ tsɔna doa hedenyui na ameyinugbe la.
3. Wodzinɛ tsɔna naa gbedeasi vevi aɖe.
4. Wodzinɛ tsɔna dia ɖagbe na ameyinugbe la le tsiẽƒe.
5. Wodzinɛ tsɔna ɖea seselelãme fiana.

Avihɛwo ƒe vevinyenye
Avihɛwo ƒe vevinyenye aɖewo nye esiwo gbɔna:

1. Enyea kafukafu kple bubu na ameyinugbe la.
2. Eɖea kadodo si le tsã kple fifiɣeyiɣi alo kukuawo kple agbagbewo 

dome la fiana.
3. Eɖea kadodo mavɔ si le ameyinugbea kple eƒe ƒometɔwo dome la 

fiana.
4. Eɖea vevesese ɖe ameyiku la ŋu fiana.

Nɔnɔmetata 8.4: Avihɛdzidzi

Nuwɔna 8.6

Minɔ eveve miadzro ame si le avihɛ la dzim le nɔnɔmetata 8.4 me la 
ƒe nudodowo me.

Nuwɔna 8.7

Bia  miaƒe nufiala wòatsɔ avihɛ si woŋlɔ ɖe agbalẽ dzi la na wò. Di 
xɔw̃ò aɖe ne miadzro avihɛ si nufiala la tsɔ na wò la me.

Nuwɔna 8.8

Kpɔ viɖio si ku ɖe avihɛwo ŋu la le adrɛsi si gbɔna la dzi eye nàgblɔ 
nu si nèkpɔ la na klase la.

https://www.youtube.com/watch?v=M3_r-09Mf4E

Nuwɔna 8.9

Mima ɖe hatsotso si me ame ene alo atɔ ̃le la me eye miadzro ale si 
avihɛ ate ŋu afa akɔ na mi alo mate ŋu afa akɔ na mi o ɖe ame si ku 
na mi la ta me.

Nuwɔna 8.10

Midzro ale si wodzia avihɛ le mia de la me. Migblɔ miaƒe ŋuɖoɖo la 
na klase la.

AGBALE SI WOAXLẼ LA
Yi ɖe adrɛsi si gbɔna la dzi eye nàxlẽ nu tso avihɛwo ŋu: https://
poemanalysis.com/poetic-form/dirge/.

https://www.youtube.com/watch?v=M3_r-09Mf4E
https://poemanalysis.com/poetic-form/dirge/
https://poemanalysis.com/poetic-form/dirge/

NU SIWO ŊUTINYA LƆ ƉE EME

Ŋutinya
Ŋutinya nye nyadu ŋlɔɖiwo dometɔ ɖeka. Enye nyadu si zɔna ɖe nuƒoƒo 
kple gbezazã ƒe ɖoɖowo nu. Ezɔna ɖe gbeŋutise kple gbegbɔgblɔ ƒe tutuɖo 
ƒe ɖoɖowo nu abe ale si míeƒoa nu ene. Mezɔna ɖe hakpanya ƒe tutuɖo 
nu o. Enye nyadu si wozãna tsɔna ɖea tamesusuwo gblɔna na nuxlẽla la.

Nuwɔna 8.11

Ɖe nu si ŋutinyanyadu nye la me le wò gɔmesese nu eye nàtsɔ wò 
ŋuɖoɖo la asɔ kple wò nusrɔh̃ati aɖe tɔ.

Nu siwo ŋutinya lɔ ɖe eme
1. Nuwɔlawo: Wonye ame, lã, alo nu bubu aɖe si wɔ nane le nyadu 

me la. Nuwɔlawo tea ŋu nyea amewo alo lãwo. Ŋutinya la kuna 
ɖe kadodo si le nu siwo yi edzi le nuwɔla vovovowo dome la ŋu. 
Nuwɔlawo le vevie le ŋutinya la ƒe zɔzɔme eye nuwɔla vevitɔwo ƒe 
wɔƒewo wɔa dɔ ɖe ŋutinya la ƒe zɔzɔme dzi. Wonyea ame siwo ŋu 
nudzɔdzɔwo ƒo nu tsoe wu le ŋutinya la me. Nuwɔla vevitɔ siawo 
dometɔ aɖewoe nye nuwɔla gã nu nyui wɔla; nuwɔla gã vɔ ̃ɖitɔ si 
tsia tsitre ɖe nuwɔla gã la ŋu hehea kuxi geɖewo vaa ŋutinya la me 
la; nuwɔla si ƒe nɔnɔme metrɔna o kple nuwɔla si ƒe nɔnɔme trɔna ɖe 
nudzɔdzɔwo ŋu nɔa ŋutinya la me.

2. Nyati: Esia nye gbedeasi si le ŋutinya aɖe me la. Zi geɖe la, gbedeasi 
la dzena to nuwɔlawo ƒe nuwɔnawo kple kadodo si le wo dome la 
me. Nyati vivivi siwo tua nyati vevitɔ ɖo la tea ŋu nɔa ŋutinyawo 
me.

3. Teƒe kple Ɣeyiɣi: Esia nye gɔmeɖokpe na ŋutinya la. Elɔ nutsotso tso 
teƒe kple ɣeyiɣi si me ŋutinya la dzɔ le la ɖe eme (hadomegbenɔnyawo/
hamenuwɔnawo, blemanyatotowo, degbenɔnɔ kple teƒe tɔxɛaɖe)

4. Ŋutinya ƒe Zɔzɔme: Esia nye ɖoɖo si nu nudzɔdzɔwo le le ŋutinya 
la me la. Eɖea ale si nuwɔnawo zɔ le ŋutinya la me la fiana. Ewɔa 
dɔ ɖe adika, tsitretsitsi ɖe ame nɔewo ŋu kple kuxi siwo do mo ɖa 
la dzi. Ate ŋu anye nu siwo dzɔna alo nu wɔnuku si amewo mele 
mɔkpɔkpɔ me na o la.

5. Nyagblɔmɔnu: Esia nye nukpɔsusu si nuwɔla aɖe tsɔ le ŋutinya la 
gblɔm la. Etea ŋu nyea ame gbãtɔ (si me nuƒola la nyea nuwɔlawo 
dometɔ ɖeka le la) alo ame etɔl̃ia.

6. Seselelãme: Enye seselelãme si nuŋlɔla la di be wòava na nuxlẽla 
la. Enye seselelãme si nuŋlɔla la di be nesu nuxlẽla la si to 
susumenukpɔkpɔ, nɔnɔmewo, nuwo, susuwo, alo nudzɔdzɔwo kple 
nu bubu siwo ku ɖe teƒe kple ɣeyiɣi siwo ŋu nuŋlɔla la ƒo nu tso 
la ŋu. Etea ŋu nyea blanuiléle, dziɖuɖu, dzidzɔkpɔkpɔ, mɔkpɔkpɔ, 
dzɔgbevɔẽ kple bubuawo ƒe seselelãmewo.

Nuwɔna 8.12

Minɔ eveve miaƒo nu tso nu siwo ŋutinya lɔ ɖe eme la dometɔ ene ŋu. 
Migblɔ nu siwo ŋu mieke ɖo la na klase la katã.

Nuwɔna 8.13

Bia miaƒe nufiala wòatsɔ ŋutinyanyadu aɖe na wò. Mi kple wò 
nusrɔh̃ati mixlẽ ŋutinyanyadu la eye mialé ŋku ɖe nu siwo ŋutinya 
lɔ ɖe eme la ƒe vevinyenyewo ŋu. Miɖo kpe miaƒe ŋuɖoɖo la dzi kple 
kpɔɖeŋu siwo tso nyadu la me la.

AGBALẼ SIWO WOAXLẼ
Agyekum, K. (2013). Introduction to literature (3rd ed.). Adwinsa Publication.

ŊUTINYAWO ME DZODZRO

Nuwɔna 8.14

Èsrɔ ̃nu tso nu siwo ŋutinya lɔ ɖe eme la ŋu va yi. Wo dometɔ neni dzi 
nàte ŋu aɖo ŋkui? Wo katã ƒe xexlẽme le ade. Nu ka ta wo dometɔ ɖe 
sia ɖe le vevie ɖo?

Ŋutinyawo me Dzodzro
Ŋutinyawo me dzodzro: Enye ŋutinya la xexlẽ, egɔmesese kple nyametsotso 
tso eŋu to ŋkuƒɔƒlɔ ɖe nyati, atsiã, gbeɖaŋuwo, nya siwo menye gbeɖaŋuwo 
o kple nu bubu siwo ŋutinya la lɔ ɖe eme la ŋu me. Ne wole ŋutinya aɖe 
me dzrom la, wozɔna ɖe afɔɖoƒe siwo gbɔna la dzi:

ƉOƑEWO  NUƑOƑO TSO EŊU AFƆƉOƑEFIABIABIAWO

1 Ŋutinya la (Nu ka?) Nu ka ŋu tiatiawɔwɔ la ku ɖo?

Nu kawoe nye nyati vevitɔwo?

 Toe ɖe eme kpokploe.

2 Nyati (Nu ka ta?) Nu kae nye nuŋlɔla la ƒe taɖodzinu 
vevitɔ?

3 Nyagblɔmɔnu Ame kae le nu ƒom?

 Ame kae le nya la sem?

 Ɖe nuƒola la ƒe ‘gbe’ nye nuŋlɔla la 
tɔ alo nuwɔlawo dometɔ ɖeka tɔa?

4 Teƒe kple Ɣeyiɣi (Afi 
ka kple Ɣe ka ɣi?)

Nu kawoe ɖe teƒe kple ɣeyiɣi si me 
ŋutinya la yi edzi le la fia?

Di woƒe kpɔɖeŋu tɔxɛwo nàtsɔ aɖo 
kpe edzi.

Aleke teƒe kple ɣeyiɣi la wɔ dɔ ɖe 
nyati la dzie?

5 Atsiã (Aleke) Lé ŋku ɖe tutuɖo kple nuŋlɔla ƒe 
seselelãme ku ɖe nya si gblɔm wòle 
ŋu la ŋu. Nya kawo nuŋlɔla la zã?

• Lé ŋku ɖe ale si nuŋlɔla la zã 
nyaŋutidzesiwo kple nyagbeawoe 
la ŋu.

• Wozã dzeɖoɖo le emea? Ɖe wòhe 
vovototo aɖe vɛa?

• Susumenukpɔkpɔ ka ƒomevi wozã?

• Nu kae nye nuŋlɔla la ƒe seselelãme 
kple nuxlẽla la ƒe seselelãme tso 
ŋutinya la ŋu? Aleke nuŋlɔla la ƒe 
seselelãme do ka kple nyati lae?

6 Gbeɖaŋuwo De dzesi gbeɖaŋu aɖewo le 
ŋutinyanyadu la me abe nusɔnu/
metafɔ, nyasɔnya/simili, 
gbetɔdonu, dzesiwo, dzededenya, 
nyanubɔbɔnya kple bubuawo ene.

Nuwɔna 8.15

1. Bia miaƒe nufiala wòatsɔ ŋutinyanyadu aɖe na wò. Emegbe la, 
minɔ eveve miaxlẽ ŋutinyanyadu la eye miade dzesi nu siwo 
gbɔna la:
a. nuwɔlawo
b. teƒe kple ɣeyiɣi
c. nyati
d. nu si ŋuti nyadu la ƒo nu tso

2. Miɖe nu siwo ŋu mieke ɖo la gblɔ na klase la hena wo me dzodzro.

Nuwɔna 8.16

Mixlẽ ŋutinyanyadu aɖe le miaƒe hatsotsowo me (Ŋutinyanyadu la 
nenye esi woɖe tso ŋutinyagbalẽ siwo wotia na mi be miaxlẽ la dometɔ 
aɖe me.) Mito ŋutinyanyadu si miexlẽ la ɖe eme eye miade dzesi 
gbeɖaŋu etɔ ̃teti le miaƒe hatsotsowo me ahadzro wo me. Mide dzesi 
ale si gbeɖaŋuawo wɔ dɔ ɖe nuxlẽla ƒe seselelãme alo nyati la dzi la.

AGBALẼ SIWO WOAXLẼ
Ne èdi be yeagaxlẽ nu tso gbeɖaŋuwo ŋu la, te asi ɖe adrɛsi si gbɔna la 
dzi.

https://youtu.be/JaYPoeMJECg.

Understanding Prose in Literature: A Comprehensive Guide (daisie.com)

Prose - Examples and Definition of Prose as a Literary Device 
(literarydevices.net)

https://youtu.be/JaYPoeMJECg
https://blog.daisie.com/understanding-prose-in-literature-a-comprehensive-guide/
https://literarydevices.net/prose/
https://literarydevices.net/prose/

NUMEDZROBIABIAWO 

8.1: TSIƑOƉI

1. Nu kae nye tsiƒoɖi?

2. Nu ka ta woyɔa tɔgbeawo kple mawuawo heƒoa woƒe ŋkɔwo ɖo 
le tsiƒoɖi me ɖo?

3. Gblɔ nu si gbedeasi nye le tsiƒoɖi me.

4. Ƒo nu tso ale si woƒoa tsiƒoɖi tae la ŋu.

5. Yɔ nu siwo wozãna le tsiƒoɖi me la.

6. Ŋlɔ ame etɔ ̃aɖe siwo ate ŋu aƒo tsi ɖi le miaƒe du me la.

7. De dzesi susu ɖeka si ta woate ŋu adi vɔẽ na ame le tsiƒoɖi me 
ɖo la.

8.2: AVIHƐWO

1. Nu kae nye avihɛ? Gblɔ nu si wònye la le wò gɔmesese nu.

2. Ame kae dzia avihɛ?

3. Gblɔ avihɛ ƒe wɔƒewo dometɔ etɔ.̃

4. Ɣe ka ɣi wodzia avihɛwo?

5. Gblɔ avihɛ ƒe vevinyenye atɔ ̃aɖewo. Tia wo dometɔ etɔ ̃eye nàɖe 
wo me nyuie le wò gɔmesese nu.

8.3: NU SIWO ŊUTINYA LƆ ƉE EME

1. Nu kawo ŋutinya lɔ ɖe eme?

2. De dzesi nuwɔla gã siwo nɔa ŋutinya me la.

3. Nu kae nye ŋutinya ƒe nyati?

4. De dzesi nyati aɖe siwo tea ŋu nɔa ŋutinya me la.

5. Vovototo kae le nuwɔla si ƒe nɔnɔme metrɔna o kple nuwɔla si ƒe 
nɔnɔme trɔna la dome?

6. Nu kae nye nyagblɔmɔnu le ŋutinya me?

AKPA 8LIA  NYADUWO

8.4: ŊUTINYAWO ME DZODZRO

1. Gblɔ nu siwo ŋu woléa ŋku ɖo le ŋutinyawo me dzodzro me la.

2. Ƒo nu tso nu siwo nèyɔ le biabia gbãtɔ me la dometɔ etɔ ̃ ŋu 
kpuikpuikpui.

3. Ɖe gbeɖaŋu siwo gbɔna la me le wò gɔmesese nu.

a. xaxagbeɖiɖi ɖeka tuɖenuwo

b. nusɔnu/metafɔ

c. nyanubɔbɔnya

4. Xlẽ ŋutinya si gbɔna la eye nàɖo biabia siwo kplɔe ɖo la ŋu.

 AMEGAXI KPLE GBƆ̃VI LA

 Gbɔṽi aɖe nɔ anyi gbe aɖe gbe. Esi eƒe dzowo nɔ tsitsim ta la, esusu 
be yenye gbɔt̃su tsitsi si ate ŋu anɔ eɖokui si la. Eya ta gbe ɖeka ɣetrɔ, 
esi woɖu gbe vɔ henɔ dzodzom eye dadaa yɔe la, gbɔṽi la meke nu de 
dadaa o, ke boŋ eganɔ gbe fɛ ̃aɖewo ɖum. Eteƒe medidi o la, efɔ ta 
dzi eye wòkpɔ be gbɔ ̃mamlɛawo katã le ye gbɔ.

 Eya ɖeka koe susɔ ɖe afi ma. Ɣe yina ɖe to ɖo ge. Nuwo ƒe vɔvɔli 
legbewo le zɔ ɖem le anyigba. Ya fafɛ aɖe ƒo ɖo gbewo me eye hoowɔwɔ 
ɖo wo dome ŋɔdzitɔe. Vɔvɔ ̃ɖo gbɔṽi la esi wòɖo ŋku amegaxi vɔɖ̃i 
aɖe dzi. Emegbe la, edze xɔxlɔ ̃gɔme henɔ dadaa dim le gbeɖuƒe la. 
Gake hafi wòaɖo ative aɖe me la, kasia amegaxi lae nye esi!

 Gbɔṽi la kpɔe dze sii be yeƒe agbe le xaxa me.

 Ede asi ƒoƒo me hegblɔ be, “Aƒetɔ Amegaxi, meɖe kuku, menya be èle 
ɖuye ge. Gake gbã la, meɖe kuku dzi ha nam, elabena medi be maɖu 
ɣe ahakpɔ dzidzɔ abe ale si mate ŋui la ene.”

 Edo dzidzɔ na amegaxi la be yele ha vi aɖe dzi ge hafi aɖu nu, eya 
ta edzi ha vivi aɖe eye gbɔṽi la ti kpo heɖu ɣe dzidzɔtɔe.

 Le ɣeyiɣi sia me la, gbɔ ̃mamlɛawo nɔ zɔzɔm blewuu ɖo ta aƒe me. 
Ɣetrɔya fafɛ la ƒe ƒoƒo na amegaxi la ƒe hadzidzi la de didiƒewo ke. 
Hadzidzi la ge ɖe to me na avu siwo kplɔ gbɔãwo yi ɖe gbeɖuƒe la. 
Wode dzesii be ha siae amegaxi la dzina hafi ɖua nu. Kasia wotrɔ ɖo 
ta gbeɖuƒe la kple du. Amegaxi ƒe hadzidzi la tɔ enumake. Avuawo 
yɔe ɖe du nu. Esi avuawo gogo amegaxi la keŋ vɔ la, egblɔ na eɖokui 
be yedzɔ movi ŋutɔ be yewɔ gbɔṽi la ƒe lɔlɔñu le esime wòle be yealée 
aɖu hafi.

AKPA 8LIA  NYADUWO

 Mègana naneke naɖe wò susu ɖa tso wò taɖodzinu gbɔ o.

 Biabiawo

a. De dzesi nuwɔla etɔ ̃le ŋutinya si nèxlẽ la me.

b. De dzesi teƒe kple ɣeyiɣi le ŋutinya la me.

c.  Nyati kae le ŋutinya la me?

AKPA 8LIA  NYADUWO

NYA TƆXƐWO ƑE GƆMEƉEƉE
• Ŋutinya nye nuŋɔŋlɔ si me wozãa nyagbewo kple nyabowo/

boɖeɖewo le tsɔna ɖea nudzɔdzɔ alo nya kpakpawo gblɔna la.

• Nuwɔla nye amegbetɔ, lã alo nu bubu aɖe si le ŋutinya me la.

• Avihɛwo nye konyifaha alo nublanuiha si wodzina le kuteƒewo/
kuwɔɣiwo.

